In viadi ell’America dil Sid

Ei dracca giu tschiel. „Gianter, schon diesch vargau las quater!”, sgiavla Martin currend tras la plievgia. El tegn sia mappa sur siu tgau, per ch’el vegni buca memia bletschs. Finalmein contonscha el il Café, nua che Ursina e Lucas spetgan gia. Els eran gie disai che Martin seigi adina memia tard, mo fagevan tuttina fatschas malpazientas. Oz era numnadamein in di special. Els havevan da planisar lur viadi ell’America dil Sid. Gia dapi meins havevan els decidiu da far quei viadi, ed oz levan els discutar tgei tiaras, tgei marcaus e tgei loghens spectaculars visitar. Mintgin era s’informaus ed haveva encuretg material d’informaziun en cudischs ed egl internet. Era entgins amitgs havevan dau buns cussegls. Mo la fin finala havessen ei stuiu haver temps da stiarner e buca mo treis meins per saver visitar tut ils loghens d’interess. Il surpli d’informaziuns pareva ina grond caos. Mo oz havevan els finalmein da fixar la ruta definitiva. Sco vus saveis s’imaginar era quei nuota schi sempel! Mintgin haveva gie ses agens giavischs…

Martin: Jeu hai cumprau il cudisch Lonely Planet ed hai encuretg empau egl internet. Il Lonely Planet ei supers! Cheu anflan ins ina massa informaziuns da differents loghens! Schizun adressas d’albierts per giuvenils...

Ursina: Jeu hai plitost encuretg egl internet. Mo cheu dat ei ton… Silla pagina d’internet da Lonely Planet sun jeu era stada, quei ei denton tut per engles, franzos ni spagnol, aschia ch’jeu hai lu dau si ualti spert. Per romontsch han ei indicau lidinuot…

Lucas: Ah, egl internet anflas detgavunda! Jeu hai endatau cavazzins silla pagina d’encurir da Google. E cheu indicheschan ei veramein bunas paginas e buns links! Jeu hai squitschau entginas paginas e priu quellas cun mei…

Ursina: Jeu hai buca giu tonta pazienzia. Jeu hai lu telefonau ad ina collega ch’ei gia stada duas gadas ell’America dil Sid e quella ha dau informaziuns genialas!

Martin: Spitgei inagada – jeu hai priu cun mei la carta da geografia dall’America dil Sid… Mirei cheu…

Ursina: …e da cheu anora savessen nus ir sul cunfin tochen a Chile…

Martin: …aber jeu sun tuttina dil meini dad ir ensiviars, perquei sco jeu hai legiu en miu cudisch fuss ei bunamein puccau da buca visitar las inslas da Galapagos…

Lucas: …sche nus lein veramein ir en quella direcziun, munta quei gie…

Ed aschia ei quei iu vinavon. Els han fatg discussiunadas e mintgin ha empruau da perschuader ils auters da sias ideas. Ursina era persuenter da visitar bellezias dalla natira. Martin encuntercomi plidava spir engaschi da visitar entginas capitalas impurtontas dil mund e Lucas sco student da historia saveva da nuot auter che menziunar scadin liug historic ell’America dil Sid.

Mo la fin finala, suenter plirs caffès, ein els secunvegni per 13 destinaziuns pusseivlas. Els han fatg la suandonta gliesta culs nums dils loghens e las scursaniziuns per las tiaras, nua che quels loghens sesanflan:

Rio de Janeiro, BRA

Buenos Aires, ARG

Amazonas, BRA

Machu Picchu, PER

Salar de Uyuni, BOL

Patagonia, ARG

Inslas da Pastgas, CHI

Lag da Titicaca, BOL/PER

Cartagena, COL

Salto Angel, VEN

Inslas Galapagos, ECU

Foz de Iguazu, BRA/ARG

Cotopaxi, ECU

Lucas: Bien, schi lunsch havessen nus entginas destinaziuns pusseivlas. Quei ei denton aunc memia biaras. Nus havein gie mo treis meins peda e savein buca visitar tuttas. Per cletg hai jeu priu cun mei miu laptop cul dc Encarta Weltatlas da Microsoft. Sin quei dc ha ei grondius artechels tier scadina destinaziun e leutier hai bia fotografias.

Martin: Super! Lein gest mirar tgei che stat scret!

Ursina: Ein ils texts per engles?

Lucas: Na, na. Tut per tudestg. Mira…

Ed aschia han els entschiet a leger differents texts dil dc ed han mirau maletgs tiels divers temas.

Ursina: Oh! Igl ei gie gleiti las siat!! Jeu stoi exnum ir sil bus!

Lucas: Vulas buc aunc star in amenet? Aschia savessen nus gest aunc decider definitivamein tgei loghens visitar.

Ursina: Na, buca schanza! Mia bab ha natalezi oz ed jeu stoi exnum ir! 

Martin: Mo spetga dabot. Lein s’entupar l’autra sonda allas 10 - puspei cheu el Café? Haveis peda?

Lucas: Ok.

Ursina: Segir. Mo ussa tgau,tgau!

Martin: E gia eis ella naven… E pagau ha ella era buca! Ah, jeu paghel ed ella sa lu returnar quei l’autra ga… 

Aber aschia savein aunc ponderar empau. Jeu hai numnadamein era aunc dubis tgei visitar. Il pli bugen visitass mintga liug!

Lucas: Ti has raschun. Cun mei vai tuttina…

Ils treis amitgs han pia entgins dis peda da ponderar. Ed era per vus dat ei ina fasa da reflexiun per aunc ina ga ponderar la caussa!

La sonda sissu ein Ursina, Lucas e Martin puspei s’entupai el Café usitau. Mintgin haveva giu temps da ponderar e dad aunc encurir informaziuns supplementaras. La fin finala ein els secunvegni. Els han fixau la ruta. En tut vegnan els a visitar 7 dallas 13 destinaziuns che stevan en damonda.

Ursina: Gailira! Quei dat in viadi che nus vegnin mai ad emblidar!

Martin: Jeu sai era strusch pli spitgar. Sesentel sco sche jeu fuss gia ell’America dil Sid!

Lucas: Lein pagar e gest ir el biro da viadi e reservar nies sgol!

…

Ed aschia ein ils treis amitgs serendi plein febra al biro da viadi – ventireivels ed il tgau spir ideas!

